
賀皇帝即位表

作者：韓愈　唐

本作品收錄於《全唐文/卷0548》

臣某言：伏聞皇帝陛下以閏正月三日虔奉遺詔，昭升大位。天地神祗，永有依歸；華夏

蠻貊，永有承事；神人交慶，日月貞明。臣某誠歡誠喜，頓首頓首。臣聞王者必為天所

相，為人所歸，上符天心，下合人誌，然後奄有四海，以君萬邦。伏惟皇帝陛下，承列

聖之丕績，當中興之昌運。爰自主鬯春宮，齒胄國學，孝友之美，實形四方；英偉之姿，

久動群聽。及初嗣位，遐邇莫不歡心，爰降詔書，老幼或至垂泣。舉用俊乂，流竄奸邪，

雖虞舜之去「四凶」、舉「十六相」，不能過也。天下翹首以望太平，天下傾心以觀至

化。臣某誠歡誠喜，頓首頓首。臣聞昔者堯舜以籲嗟，君臣相戒，以致至治，周文王以

憂勤，日中不食，以和萬民，故能澤流無窮，名配日月。伏惟皇帝陛下，儀而象之，以

永多福，天下幸甚，天下幸甚！微臣往因言事，得罪先朝，守郡遠方，拘限條制，不獲

奔走稱慶闕庭。無任欣歡踴躍感恩戀闕之至。謹奉表以聞。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

